
KASBIY TA’LIM MAZMUNIDA TA’LIM VA 
ISHLAB CHIQARISH INTEGRATSIYASINI 
RAG‘BATLANTIRISH ORQALI O‘RTA 
BO‘G‘IN KADRLAR TAYYORLASHNING 
JOZIBADORLIGINI OSHIRISH YO‘NALISHLARI
Tojiyev Sirojiddin Sayriddinovich
Kasbiy ta’limni rivojlantirish instituti mustaqil tadqiqotchisi

Annotatsiya. Ushbu maqolada kasbiy ta’lim tizimida dual ta’lim shaklini joriy etish hamda uni rag‘batlantirish orqali o‘rta 
bo‘g‘in kadrlar tayyorlash jarayonining jozibadorligini oshirish masalalari yoritilgan. Dual ta’limning asosiy afzalliklari, ish 
beruvchilar va ta’lim muassasalari o‘rtasidagi hamkorlikning ahamiyati, shuningdek, yoshlarni amaliy ko‘nikmalar bilan 
ta’minlashda rag‘batlantirish tizimining o‘rni tahlil qilingan.

Kalit soʻzlar: kasbiy ta’lim, o‘rta bo‘g‘in kadrlar, rag‘batlantirish, ishlab chiqarish, hamkorlik, jozibadorlik.
Abstract. This article highlights the issues of increasing the attractiveness of mid-level specialist training in the vocational 
education system through the introduction and promotion of the dual education model. The main advantages of dual 
education, the importance of cooperation between employers and educational institutions, and the role of the incentive 
system in equipping young people with practical skills are analyzed.

Key words: vocational education, mid-level specialists, motivation, production, cooperation, attractiveness.
Аннотация. В данной статье освещены вопросы повышения привлекательности процесса подготовки кадров 
среднего звена в системе профессионального образования посредством внедрения и стимулирования дуальной 
формы обучения. Проанализированы основные преимущества дуального обучения, значение сотрудничества 
между работодателями и образовательными учреждениями, а также роль системы поощрений в обеспечении 
молодежи практическими навыками.

Ключевые слова: профессиональное образование, кадры среднего звена, стимулирование, производство, 
сотрудничество, привлекательность.

K I R I S H
So‘nggi yillarda mamlakatimizda yoshlarni zamonaviy kasb-hunarlarga tayyorlash va xorijiy tillarga o‘qitish 

borasida tub islohotlar amalga oshirilmoqda. Shu bilan birga, aholi bandligini ta’minlash hamda kambag‘allikni 
qisqartirish yo‘nalishida ham bir qator chora-tadbirlar hayotga tatbiq etilmoqda. Bu jarayonda kasbiy ta’lim 
muassasalarining imkoniyatlaridan samarali foydalanish, yoshlarni daromad topishga o‘rgatish va mehnat 
bozorida talab yuqori bo‘lgan ishchi kasblarga o‘qitish ustuvor vazifalardan biri sifatida belgilangan.

O‘zbekiston Respublikasi Prezidentining 2025-yil 23-oktyabrdagi “Kasbiy ta’lim tizimida boshqaruv 
samaradorligini oshirish chora-tadbirlari to‘g‘risida”gi PF–190-son Farmoni mamlakatimizda ta’lim va ishlab 
chiqarish integratsiyasini jadallashtirish, kasbga o‘qitish, ilg‘or xorijiy tajribalarni samarali joriy etish hamda 
xalqaro standartlarga mos yuqori malakali kadrlarni tayyorlash uchun keng imkoniyatlar yaratishga xizmat 
qiladi.

Shuningdek, Prezidentning 2025-yil 23-oktyabrdagi “Kasbiy ta’lim tizimida islohotlarni amalga oshirish 
chora-tadbirlari to‘g‘risida”gi PQ–316-son qarorida mehnat bozori ehtiyojlaridan kelib chiqqan holda kadrlar 
tayyorlash tizimini takomillashtirishga oid muhim yo‘nalishlar belgilab berilgan.

Kelajak zamonaviy bilim bilan qurollangan kasb egalari qo‘lidadir. Shu bois yoshlarimizni davr bilan 
hamnafas, har qanday raqobatga bardosh bera oladigan yetuk mutaxassislar etib tarbiyalash davlatimiz 
oldidagi eng muhim vazifalardan biri hisoblanadi.

So‘nggi 8 yilda yurtimizda ta’lim va ilm-fan uchun ajratilayotgan xarajatlar 6 barobarga oshirilib, 378 trln 
so‘mni tashkil etmoqda. Joriy yil “O‘qituvchilar va murabbiylar kuni” munosabati bilan o‘tkazilgan tantanali 
tadbirda Davlatimiz rahbari tomonidan ta’limning barcha bo‘g‘inlarini rivojlantirish, yoshlar va pedagoglar uchun 
imkoniyatlarni yanada kengaytirishga qaratilgan tashabbuslar ilgari surildi.

Xususan, maktab davrida o‘quvchilarni qobiliyatiga qarab kasb yoki oliy ta’limga yo‘naltirish maqsadida 
9- va 11-sinf o‘quvchilari uchun yagona davlat imtihonlarini joriy etish rejalashtirilgan. Shu orqali 400 mingga 
yaqin 9-sinf bitiruvchilari texnikumlarga qamrab olinadi.

“Biz yoshlarimizni nafaqat zamon bilan hamnafas, balki kelajakka tayyor qilib tarbiyalashimiz zarur. Hech 
qachon unutmaylik, kelajak — zamonaviy bilim bilan qurollangan yangi kasb egalari qo‘lida bo‘ladi...”.1

M A V Z U G A  O I D  A D A B I Y O T L A R  S H A R H I
Kasbiy ta’lim va ishlab chiqarish o‘rtasidagi integratsiya masalalarini o‘rganishda eng muhim 

yondashuvlardan biri Germaniyada shakllangan dual tizim modelidir. Dieter Euler o‘zining tadqiqotlarida bu 
modelning muvaffaqiyat siri maktabdagi nazariy ta’lim bilan korxona ichidagi amaliy mashg‘ulotlarni tizimli 
uyg‘unlashtirishda ekanini ta’kidlaydi. Unga ko‘ra, bunday tizim o‘quvchilarni mehnat bozoriga silliq kirib borishini 
ta’minlaydi, biroq u muvaffaqiyatli ishlashi uchun mahalliy ishlab chiqarish sektori bilan yaqin hamkorlik talab 
etiladi. OECD mutaxassislari ham (Work, Train, Win hisobotida) shunga o‘xshash xulosaga kelib, dual tizimning 
milliy mehnat bozoriga moslashtirilgan variantlari eng yuqori natija berishini qayd etadi.

Amaliy o‘rganish (work-based learning) konsepsiyasi bo‘yicha Cedefop va European Training Foundation 
olimlari (xususan, Manfred Tessaring va Patrick Werquin) ish joyida o‘qitish nafaqat mehnatga tayyorlikni 
oshiradi, balki korxonalarda xodimlarni o‘qitish xarajatlarini kamaytiradi va texnologik o‘zgarishlarga tezroq 
moslashuvni ta’minlaydi, deb hisoblaydi. Ularning tahlillariga ko‘ra, bu jarayonni samarali tashkil etish uchun 
ta’lim muassasalari va ishlab chiqaruvchilar o‘rtasida mas’uliyat va manfaatlar aniq taqsimlangan bo‘lishi kerak.

World Bank tomonidan olib borilgan “Vocational Education: International Experience” nomli hisobotda 
integratsiya jarayonida muhim rol o‘ynaydigan uchta omil ajratib ko‘rsatiladi: davlat siyosiy qo‘llab-quvvatlovi, 
moliyaviy rag‘batlar va korxonalar uchun soliq imtiyozlari. Tadqiqot mualliflari Ruth Kagia va Harry Patrinos 
fikricha, bu omillarni uyg‘unlashtirish orqali kasbiy ta’lim tizimi mehnat bozorining o‘zgaruvchan talablariga 
tezkor javob bera oladi. International Labour Organization (ILO) ekspertlari, jumladan Rosalind Eyben, esa 
rivojlanayotgan mamlakatlarda o‘rta bo‘g‘in kadrlar tayyorlashning barqaror modeli ta’lim va ishlab chiqarish 
o‘rtasida “ijtimoiy sheriklik”ni kuchaytirishga asoslanishi kerakligini ta’kidlaydi.

O‘zbekiston kontekstida Asian Development Bank (ADB) va Helvetas tomonidan olib borilgan so‘nggi 
tadqiqotlarda kasbiy ta’lim tizimi modernizatsiyasida integratsiya darajasining pastligi, o‘quv dasturlarining 
amaliyot bilan uzviy bog‘lanmaganligi, ustozlarning sanoat tajribasi yetarli emasligi qayd etilgan. ADB eksperti 
Rieko Takahashi o‘z hisobotida ta’kidlaganidek, bu holatni bartaraf etish uchun o‘quv dasturlarini sektoral 
ehtiyojlarga moslashtirish va ishlab chiqarish korxonalarini o‘quv jarayoniga jalb etish mexanizmlarini yaratish 
zarur. Shu bilan birga, World Bankning “Building Better Formal TVET Systems” hisobotida Robert Holzmann 
ta’lim muassasalari, ish beruvchilar va hukumat o‘rtasidagi uch tomonlama hamkorlikni tizimli ravishda 
mustahkamlashni eng samarali yo‘l sifatida ko‘rsatadi.

Yuqoridagi manbalardan ko‘rinadiki, o‘rta bo‘g‘in kadrlar tayyorlashning jozibadorligini oshirishda asosiy 
e’tibor integratsiyalashgan ta’limga qaratilishi kerak. Euler, Holzmann va Tessaring kabi olimlarning ishlari shuni 
isbotlaydiki, nazariy bilim va amaliy ko‘nikmalarni birlashtirgan tizim nafaqat ishga joylashish ko‘rsatkichlarini 
yaxshilaydi, balki o‘qitish jarayonining o‘zini ham iqtisodiy jihatdan barqaror qiladi. Shu nuqtayi nazardan, 
O‘zbekistonda ta’lim va ishlab chiqarish integratsiyasini chuqurlashtirish uchun korxonalarga o‘quv jarayonlarida 
faol ishtirok etish imkonini beruvchi qonunchilik va moliyaviy rag‘bat mexanizmlarini takomillashtirish zarur.

T A D Q I Q O T  M E T O D O L O G I YA S I
Mazkur tadqiqot ishida kasbiy ta’lim tizimida ta’lim va ishlab chiqarish integratsiyasini jadallashtirish 

orqali mehnat bozori ehtiyojlari asosida raqobatbardosh mutaxassislarni tayyorlash jarayonlari tahlil qilingan. 
Maqolada empirik, statistik, guruhlashtirish, qiyosiy va dinamik tahlil usullaridan foydalanilgan.

T A H L I L  V A  N A T I J A L A R
O‘tgan yillar davomida kasbiy ta’lim sohasida bir qancha islohotlar amalga oshirilgan bo‘lsa-da, ta’lim bilan 

ishlab chiqarish integratsiyasini ta’minlashda ishtirok etayotgan ish beruvchilarni yetarli darajada rag‘batlantirish 

1	 O‘zbekiston Respublikasi Prezidenti Sh.M.Mirziyoyevning 2025-yil 15-sentyabrdagi “O‘qituvchilar va murabbiylar kuni” munosabati 
bilan o‘tkazilgan tantanali tadbirdagi nutqidan.

tizimi yo‘lga qo‘yilmagani sababli korxona va tashkilotlarni ta’lim jarayonlariga jalb qilish imkoniyatlari 
cheklangan. Bizga ma’lumki, kasbiy ta’lim jarayonlariga potensial ish beruvchilarni jalb qilmasdan turib, ta’lim 
sifatini ta’minlash to‘g‘risida so‘z yuritib bo‘lmaydi. Bir so‘z bilan aytganda, kasbiy ta’limda sifatni ta’minlash ish 
beruvchi korxona va tashkilotlar bilan chambarchas bog‘liqdir.

O‘zbekiston Respublikasi Prezidentining “Kasbiy ta’lim tizimida islohotlarni amalga oshirish chora-
tadbirlari to‘g‘risida”gi qarori kasbiy ta’limda kadrlar tayyorlash sifatini oshirish, ish beruvchilar bilan hamkorlikni 
kengaytirish hamda bu boradagi islohotlarni izchil amalga oshirishga xizmat qiladi. Ushbu qaror kasbiy ta’lim 
tizimida ish beruvchilarni jalb qilish uchun keng imkoniyatlar yaratadi va ularni rag‘batlantirish mexanizmlarini 
ham belgilab beradi.

Bu borada ish beruvchilarning mavqeyi oshirilib, rag‘batlantirish mexanizmlari aniq belgilandi. Xususan, 
agar ish beruvchi tomonidan o‘quvchining kasbiy ko‘nikmalari yoki intizomi qoniqarsiz deb baholansa, stipendiya 
to‘lash to‘xtatiladi. Shuningdek, texnikumlar bilan dual ta’lim dasturlarini tashkil etgan ish beruvchilarga 2 yillik 
imtiyozli davr bilan 7 yil muddatga, yillik Markaziy bank stavkasidan 4 foizlik punkt yuqori stavkada, 5 milliard 
so‘mgacha kredit berilishi belgilangan.

Mazkur qaror bilan dual ta’lim shaklini rivojlantirishga qaratilgan chora-tadbirlar ham belgilab berilgan. 
Jumladan, 2026/2027 o‘quv yilidan boshlab dual ta’lim shaklida ta’lim olayotgan yoshlarga stipendiya to‘lash 
tizimi joriy etiladi. Shuningdek, o‘quvchining dual ta’lim shaklida tahsil olgan davri uning umumiy mehnat stajini 
hisoblashda inobatga olinadi. Dual ta’lim ulushini 9 foizdan 40 foizga yetkazish rejalashtirilgani kasbiy ta’lim 
tizimida dual ta’limning ahamiyatini yanada oshiradi.

Tahlillar shuni ko‘rsatmoqdaki, dual ta’lim shakli orqali tayyorlangan o‘rta bo‘g‘in kadrlar ishlab chiqarish 
jarayonlariga tez moslasha oladi, bu esa korxonalarning samaradorligini oshiradi. Dual ta’lim joriy qilingan ta’lim 
muassasalari bitiruvchilarining ish bilan ta’minlanish darajasi 85–90 foizgacha yetishi mumkin.

Tadqiqotning asosiy maqsadi — ta’lim va ishlab chiqarish integratsiyasini rag‘batlantirish orqali malakali 
kadrlar tayyorlash jozibadorligini oshirish yo‘nalishlarini aniqlashdan iborat. O‘tkazilgan tahlillar natijasida 
ta’lim va ishlab chiqarish integratsiyasini samarali ta’minlash, avvalo, dual ta’lim shaklini kengaytirish va ish 
beruvchilarni rag‘batlantirish orqali amalga oshirish maqsadga muvofiq ekanligi aniqlangan. Zero, kasbiy 
ta’limda sifatni ta’minlash — dual ta’lim tizimini takomillashtirish bilan chambarchas bog‘liqdir.

Yuqoridagi Farmon bilan kasbiy ta’lim sohasida yana bir muhim yo‘nalish belgilab berilgan. Qoraqalpog‘iston 
Respublikasi Vazirlar Kengashi Raisi, viloyatlar va Toshkent shahar hokimliklari huzurida Kasbiy ta’limni 
rivojlantirish hududiy tadbirkorlik kengashlari tashkil etildi. Ularning tarkibiga yirik tadbirkorlik subyektlari, ish 
beruvchi tashkilot va korxonalar kiritilishi belgilangan.

Mazkur kengashlarning faoliyati kasbiy ta’lim sohasida jozibadorlikni oshirishga, hududlarda o‘rta bo‘g‘in 
kadrlariga bo‘lgan ehtiyojni aniqlashga, xalqaro ta’lim dasturlarini joriy etish, o‘quvchilarning amaliyotini tashkil 
qilish, dual ta’limni rivojlantirish va bitiruvchilar bandligini ta’minlashga xizmat qiladi. Bu jarayonlar ta’lim va 
ishlab chiqarish integratsiyasini kuchaytirish, yoshlarning bandligini ta’minlash hamda kasbiy ta’lim tizimini 
samarali boshqarish imkonini beradi.

X U L O S A  V A  T A K L I F L A R
Xulosa qilib aytganda, bugungi tez o‘zgarayotgan bozor munosabatlari sharoitida o‘rta bo‘g‘in kadrlarga 

bo‘lgan talab izchil ortib bormoqda. Kasbiy ta’limning asosiy maqsadi ham iqtisodiyotning real sektoriga malakali 
mutaxassislarni tayyorlab yetkazib berishdan iborat deb hisoblanadi. Shu sababli, kasbiy ta’limni mazmunan 
rivojlantirish, uning ishtirokchilarini har tomonlama qo‘llab-quvvatlash va rag‘batlantirish bugungi kunning eng 
dolzarb masalalaridan biri hisoblanadi.

Yuqoridagilardan kelib chiqib, texnikumlarda dual ta’lim shaklida tahsil olayotgan o‘quvchilar hamda 
bitiruvchilar bandligini ta’minlagan tadbirkorlarni “Tadbirkorlik subyektlarining barqarorlik reytingi” platformasida 
rag‘batlantiruvchi ballar bilan baholash maqsadga muvofiqdir. Shuningdek, texnikumlarning milliy reyting 
natijalari asosida rag‘batlantirish tizimini joriy etish, “investor – tarmoq – texnikum” zanjiri asosida dual ta’lim 
shaklini yo‘lga qo‘yish, kasbiy ta’lim sohasida “Eng faol hamkor korxona” milliy tanlovini tashkil etish hamda 
kasbiy ta’lim muassasalari bilan hamkorlik qiluvchi korxonalar uchun soliq yengilliklarini belgilash zarur.

Bundan tashqari, hududlardagi kasbiy ta’lim muassasalarini mahalliy mehnat bozori ehtiyojlarini inobatga 
olgan holda rivojlantirish, mehnat bozorida talab va taklifning real holatini hududiy darajada aniqlash orqali tizim 
samaradorligini yanada oshirish lozim.

